
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Tugas Mukmin di Bulan

Ramadan”.

SIDANG JEMAAH YANG DIRAHMATI ALLAH,

Alhamdulillah, hari ini kita berada pada hari keempat Ramadan. Bagaimana keadaan
puasa kita setakat ini? Dan bagaimana pula keadaan iman kita? Sememangnya, Bulan
Ramadan bulan ujian buat para hamba-Nya. Ujian lapar, dahaga, letih, dan sebagainya.
Mengenangkan itu, saya lantas terfikirkan keadaan umat Islam di Palestin khususnya,
yang kini masih lagi bertarung mempertahankan maruah dan kedaulatan tanah air
mereka. Tanpa bekalan makanan yang cukup, tanpa bekalan air bersih, tanpa kediaman
yang selesa, mereka menyambut Ramadan dan tetap teguh melaksanakan
kefardhuannya meskipun dalam suasana suram. Sedangkan hidup kita di sini sangat
selesa menjalani ibadah puasa dengan cukup serba-serbi makanan, pakaian, tempat
tinggal dan sebagainya. Maka hendaknya kita terus sentiasa bermuhasabah dan
bersyukur sebanyak-banyaknya kepada Allah SWT atas segala nikmat yang kita perolehi
ini dan dalam masa yang sama terus bermunajat dan memohon pertolongan Allah SWT
agar mereka semua diberi kekuatan, kesabaran, dan kemenangan dalam mematahkan

segala muslihat dan tipu daya rejim zionis Israel laknatullahi ‘alaihim.

SIDANG JEMAAH YANG DIKASIHI SEKALIAN,
Sebagai mukmin, kita mempunyai beberapa tugas dan kewajipan yang perlu dilaksanakan

dalam Bulan Ramadan. Antaranya;

Pertama: Berpuasa kerana keutamaan yang sangat besar sebagaimana disebutkan oleh

Baginda SAW melalui hadis qudsi:

Maksudnya: “Semua amal perbuatan anak Adam ialah kepunyaan anak Adam itu sendiri,
kecuali puasa. Puasa itu kepunyaan-Ku, dan Aku yang akan memberikan balasan. Maka,

demi Dzat yang nyawa Muhammad ada di tangan-Nya, sungguh di sisi Allah, aroma mulut

orang yang sedang berpuasa itu lebih harum daripada minyak kasturi”. (Hadis riwayat

Imam Muslim)

Kedua: Qiamullail, mendirikan solat sunat tarawih lebih-lebih lagi secara berjemaah.
Nabi SAW bersabda:

Maksudnya: “Sesungguhnya barangsiapa yang solat bersama imam sehingga imam itu
selesai, maka ditetapkan pahala baginya, seperti solat sepanjang malam”. (Hadis riwayat

Imam Abu Dawud, al-Tirmidzi)

Ketiga: Bersedekah kerana mencontohi Rasulullah SAW yang sifat dermawannya paling
menonjol apabila di Bulan Ramadan. Sifat dermawan ini juga merangkumi semua erti
sedekah dan semua jenis perbuatan baik seperti bermanis muka dan berkata yang baik-
baik.

Keempat: Memberi_makan orang berpuasa. Rasulullah SAW sangat menganjurkan

umatnya untuk melakukannya kerana pahala yang sangat besar. Sabda Rasulullah SAW:

Maksudnya: “Barangsiapa yang memberikan makanan untuk berbuka puasa kepada
orang yang berpuasa, maka dia akan mendapatkan pahala sebagaimana pahala orang
yang berpuasa tanpa mengurangi sedikit pun pahala orang yang berpuasa”. (Hadis

riwayat Imam Ahmad, al-Tirmidzi)

Kelima: Membaca al-Quran dan merenungi maksudnya kerana Bulan Ramadan ialah

bulan yang diturunkan al-Quran sebagaimana firman Allah SWT:
RO b el as é Nl

Maksudnya: “(Masa yang diwajibkan kamu berpuasa itu ialah) Bulan Ramadan yang
padanya diturunkan al-Quran, menjadi petunjuk bagi sekalian manusia, dan menjadi
keterangan-keterangan yang menjelaskan petunjuk dan (menjelaskan) perbezaan antara
yang benar dengan yang salah”. (Surah al-Bagarah ayat 185)

Disebutkan juga dalam riwayat Imam al-Bukhari bahawa Nabi SAW bertadarus al-Quran

bersama Jibril ‘alaihissalam pada setiap malam Bulan Ramadan.

SIDANG JEMAAH YANG DIKASIHI SEKALIAN,

Terlalu banyak peluang yang Allah SWT berikan kepada kita tanda kasih-Nya Allah
kepada kita. Betulkan niat dan lakukan segala amal ibadah dengan ikhlas semata-mata
kerana Allah SWT. Ramadan juga merupakan titik penting untuk kita melakukan
perubahan terbaik buat diri sendiri, ahli keluarga dan masyarakat seluruhnya. Jadi jangan
persiakan walau sedetik peluang yang ada ini untuk meningkatkan amal ibadah dan
menggapai redha Allah SWT. Justeru, mengakhiri khutbah pada hari ini, saya ingin

membuat beberapa rumusan:

Pertama: Sentiasa bermuhasabah dan bersyukur atas segala nikmat pemberian Allah
SWT. Kenangkan juga nasib umat Islam di negara lain, terutamanya Palestin yang kini
diuji dengan hebat namun tetap teguh keimanan dan keyakinan mereka kepada Allah
SWT.

Kedua: Setiap Mukmin memiliki peluang dalam Bulan Ramadan untuk melakukan ibadah-
ibadah yang telah disyariatkan seperti berpuasa, tarawih, membaca al-Quran dan
sebagainya.

Ketiga: Manfaatkan peluang yang dikurniakan oleh Allah SWT ini untuk meningkatkan
amal ibadah dan menjauhi larangan-Nya dalam rangka menggapai redha Allah serta

menjadi hamba-Nya yang bertakwa.

Firman Allah SWT dalam Surah al-Mursalaat ayat 41-44:

Maksudnya: “Sesungguhnya orang-orang yang bertakwa berada di tempat teduh (yang
dipenuhi pelbagai nikmat), dan yang berdekatan dengan mata air-mata air (yang
mengalir), - Serta menikmati buah-buahan dari segala jenis yang mereka ingini. (Pada

ketika itu dikatakan kepada mereka): "Makanlah dan minumlah kamu dengan lazatnya,

disebabkan apa yang kamu telah kerjakan". Sesungguhnya, demikianlah Kami membalas

orang-orang yang berusaha mengerjakan amal-amal yang baik”.

KHUTBAH KEDUA

